Монгол Улсын Их Хурлын 2015 оны ээлжит бус чуулганы 

Төсвийн байнгын хорооны 9 дүгээр сарын 08-ны өдөр 

/Мягмар гараг/-ийн хуралдааны гар тэмдэглэл

Улсын Их Хурлын гишүүн Л.Эрдэнэчимэг ирц, хэлэлцэх асуудлыг танилцуулж, хуралдааныг даргалав.

Хуралдаан ирвэл зохих 19 гишүүнээс 10 гишүүн ирж, 52.6 хувийн ирцтэйгээр 09 цаг 50 минутад Төрийн ордны “Б” танхимд эхлэв. 

Чөлөөтэй: Д.Сумъяабазар, Ж.Эрдэнэбат;


Тасалсан: Н.Батбаяр, Ц.Даваасүрэн, Я.Санжмятав, М.Сономпил, Ч.Хүрэлбаатар.

Нэг. Засгийн газрын гишүүн, Сангийн сайдыг томилох тухай.

Хэлэлцэж буй асуудалтай холбогдуулан Монгол Улсын Ерөнхий сайд Ч.Сайханбилэг, нэр дэвшигч Улсын Их Хурлын гишүүн Б.Болор нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Б.Гандулам нар байлцав.  

Монгол Улсын Ерөнхий сайд Ч.Сайханбилэг Үндсэн хуулийн 39 дүгээр зүйлийн 39.3 дахь хэсэг, Засгийн газрын тухай хуулийн 23 дугаар зүйлийн 23.1.1 дэх хэсэгт заасны дагуу Засгийн газрын гишүүн, Сангийн сайдын албан тушаалд Баярбаатарын Болорыг нэр дэвшүүлж байгаа талаар танилцуулав. 

Нэр дэвшигчтэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Ч.Улаан үг хэлэв. 


Л.Эрдэнэчимэг: -Засгийн газрын гишүүн, Сангийн сайдын албан тушаалд Баярбаатарын Болорыг томилох тухай Ерөнхий сайд Ч.Сайханбилэгийн саналыг дэмжье гэсэн санал хураалт явуулъя. 

Зөвшөөрсөн:                         12


Татгалзсан:                             0


Бүгд:                                      12

100 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Л.Эрдэнэчимэг Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 10 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 10 цаг 00 минутад өндөрлөв.

Тэмдэглэлтэй танилцсан: 

ХУРАЛДААН ДАРГАЛАГЧ
УЛСЫН ИХ ХУРЛЫН ГИШҮҮН







Л.ЭРДЭНЭЧИМЭГ

Тэмдэглэл хөтөлсөн: 

ПРОТОКОЛЫН АЛБАНЫ
ШИНЖЭЭЧ  
Б.БАТГЭРЭЛ
МОНГОЛ УЛСЫН ИХ ХУРЛЫН 2015 ОНЫ ЭЭЛЖИТ БУС ЧУУЛГАНЫ

ТӨСВИЙН БАЙНГЫН ХОРООНЫ 9 ДҮГЭЭР САРЫН 08-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Л.Эрдэнэчимэг: -Эрхэм гишүүдийн энэ өдрийн амгаланг айлтгая. Төсвийн байнгын хорооны 2015 оны 9 дүгээр сарын 8-ны өдрийн хуралдаанд Байнгын хорооны 10 гишүүн ирж 52,6 хувийн ирц бүрдсэн тул Төсвийн байнгын хорооны хуралдаан нээснийг мэдэгдье.

Байнгын хорооны хуралдаанаар  Монгол Улсын Засгийн газрын гишүүн, Сангийн сайдад нэр дэвшүүлэх тухай нэг асуудал хэлэлцэнэ.

Хэлэлцэх асуудлаар саналтай гишүүд байгаа эсэхийг тодруулъя.

-Саналтай гишүүн байхгүй тул хэлэлцэх асуудалдаа оръё.

Засгийн газрын гишүүн, Сангийн сайдад нэр дэвшүүлэх тухай.

Монгол Улсын Засгийн газрын гишүүн, Сангийн сайдаар Баярбаатарын Болорыг  нэр дэвшүүлж томилуулах саналыг Монгол Улсын Ерөнхий сайд Ч.Сайханбилэг танилцуулна.

Ч.Сайханбилэг: -Байнгын хорооны гишүүдийн энэ өглөөний амар, амгаланг айлтгаж байна. Монгол Улсын Үндсэн хуулийн 39 дүгээр зүйлийн 3 дахь хэсэг, Засгийн газрын тухай хуулийн 23.1.1 дэх хэсэгт заасны дагуу Монгол Улсын Засгийн газрын гишүүн, Сангийн сайдын албан тушаалд Баярбаатарын Болорыг та бүхэнд танилцуулж байна.

Баярбаатарын Болор 37 настай, Бельгийн Вант Улсын Европын их сургууль, Шинжлэх ухаан, технологийн их сургуулийг тус тус суралцаж төгссөн. Эдийн засагч мэргэжилтэй, эдийн засгийн магистрын зэрэгтэй. Орос, англи, франц хэлтэй. Төрийн өмчит “НИК” компанийн гадаад харилцааны мэргэжилтэн, “Гарьд Тур” компанийн ерөнхий захирал, “Тиара Монголиа” төслийн удирдагч, Гадаад харилцааны дэд сайдаар ажиллаж байсан. 2012 оноос Улсын Их Хурлын гишүүн, Улсын Их Хурлын Төсвийн байнгын хорооны даргаар ажиллаж байна. Төрийн албанд арван жил ажилласан. Засгийн газраас зөвшөөрч байгаа зорилтуудыг биелүүлэх болон танхимын зарчмаар ажиллах чадвар, удирдан зохион байгуулах чадвар, ажил хэрэгч чанарыг тус тус харгалзан Баярбаатарын Болорыг Сангийн сайдын албан тушаалд томилуулахаар та бүхэнд танилцуулж байна. Хэлэлцэн шийдвэрлэж өгөхийг хүсье.

Л.Эрдэнэчимэг: -Танилцуулгатай холбогдуулан асуулт асуух гишүүд байна уу?

-Асуулт асуух гишүүн алга байна.

Танилцуулгатай холбогдуулан үг хэлэх гишүүн байна уу? Ерөнхий сайд болон нэр дэвшигчид хандан үг хэлж болно.

-Нэг гишүүн үг хэлнэ, Улаан гишүүнд микрофон өгье.

Л.Улаан: -Баярлалаа. Сангийн сайдад нэр дэвшиж байгаа хүний хувьд надад асуудал алга. Үүнийг хийх л ёстой хүний нэг байх. Төсвийн байнгын хороонд ажиллаж байсан, энэ гал тогоон дотор бас чанагдаж зах зухаас нь мэдэрсэн байх гэж би бодож байна.

Төсвийн байдал тун амаргүй байх шиг байна. Орлого их хэмжээгээр тасарч байна. Та бүхэн, юу хийж байгаа л байх. Магадгүй оны эцэс рүү 1 их наяд руу наад тасалдал чинь явчихаж магадгүй ийм дүр төрхтэй байх юм. Одоогийн тасалдал, дээр нь хүлээгдэж байгаа болон эрх нээгдээгүй санхүүжилтээ аваад үзэхээр дүр зураг иймэрхүү байдалтай байна. Энэ бол өөрөө их том хямралын шинж тэмдэг л дээ. Манайхан хямарч байна гэж яриад байдаг мөртлөө хямралын үед ерөөсөө ажиллаж чадахгүй байгаа юм. Худлаа яриад л байдаг байхгүй юу. Дүнгэнээд л байдаг, дүнгэнээд л байдаг. Одоо орлогодоо тааруулаад зарлагаа яаж зохицуулах юм бэ гэдэг маш том асуудал Сангийн сайдын толгой дээр бууж ирнэ. Энэ чиглэлд их ул суурьтай, нухацтай ажиллаарай. Тэгэхгүй, орлого чинь өм цөм онгойчихсон байж байдаг, төлөвлөсөн зардлыг тэр хэмжээгээр нь гаргуулна гэж муйхарлан зүтгээд байвал эргээд гарахын аргагүй нүхэнд уначих ийм байдал өнөөдөр бодитой болчихсон байна. 

Зарлага дээр ярьж байгаа хүн ерөөсөө байхгүй, бүгдээрээ л тийм ч зарлагаа гаргана, ийм ч бүтээн байгуулалтаа хийнэ, ийм ч санхүүжилтээ хийнэ, ийм ч хурал, зөвлөгөөн, гадаад, дотоод аялал томилолтоо хийнэ гээд бүх юм ингээд гараад байвал сүүлд нь маш амаргүй байдалд орно. Энэ нөхцөлийг мэдэрч ажиллаарай гэж би хэлэх гээд байгаа юм. Ялангуяа манай Төсвийн байнгын хороо энэ дээр нь тусалж өгөхгүй бол зарлагын реформ бодитой хийх шаардлага өнөөдөр байна. Ер нь өнөөдөр зарлагандаа хайчлуулж байгаа ийм төсөвтэй болчихсон шүү дээ. Бид дотроо л  сайн ярьж үүнийгээ авах хэрэгтэй, ойлгох хэрэгтэй гэж бодож байна.

Нөгөө талаар Сангийн яам өөрөө мэргэжлийн яам. Энэ их ороо бусгаа хүнд үед өөрт чинь баруун, зүүн гар, баруун, зүүн хөл болох Сангийн яам, төрийн мэргэшсэн албаа сайн зохион байгуулж ажиллуулах хэрэгтэй байгаа юм. Очоод л бужигнуулаад наана, цаана болоод хольж солиод л эхэлбэл улам л тодорхойгүй байдал руу явна. Тэгэхээр мэргэжлийн аппаратаа сайн түшиж ажиллаарай. Түрүүчээс нь ер нь системдээ ажиллаж байсан мэргэжлийн хүмүүсээ түшиж ажиллах ийм нааштай хандлага гарч байгаа. Ер нь ийм амаргүй үед шинээр хүн томилж сургах тийм цаг хугацаа байдаггүй юм. Ний нуугүй ярихад цаг хугацаа богинохон үлдсэн. Гадаад, дотоод орчин нөхцөл туйлын хязгаарлагдмал бөгөөд туйлын таагүй байгаа. Энэ байдлаа мэдэрч ажиллаарай гэж би та бүхэнд хэлье. 

Одоо шинээр олон зүйл хийгээд шинэ төсөл батлуулаад эрс реформ хийгээд явна гэвэл хэцүү. Тийм цаг хугацаа ч байхгүй байх, хөрөнгө санхүүгийн боломж ч байхгүй. Тэгэхээр байгаа нөхцөлдөө зөв дүгнэлт хийж, мэргэжлийн хүмүүсээ түшиж ажиллаарай гэж би захья. Төсвийн байнгын хороо болохоор Сангийн яамтай байнга холбоотой байя. Цаашдаа санал онолоо хэлж ингэж ажиллана. Шинэ сайд ийм л зүйлийг анхаараасай билээ. Ерөнхий сайд бас энэ тал дээр нь анхаарч дэмжээсэй билээ. Ер нь энэ үед Засгийн газрын гол тулгуур амин сүнс ерөөсөө л төсөв, санхүү л байгаа шүү дээ. Байдал амаргүй байна шүү дээ. Энэ байдлаа худлаа гоёод хэрэггүй, байдлаа үнэн зөвөөр нь танилцуулж байгаад зайлшгүй шаардлагатай тэр л арга хэмжээнүүдийг авах шаардлагатай бол авах л хэрэгтэй байна. Тэгэхгүй бол, өдөр өнгөрөөгөөд урсгалаараа яваад байвал тун амаргүй, бид нар гарах гарцгүй байдал руу орчихож магадгүй дүр зураг харагдаж байна шүү. Би бас энэ тогоонд гучаад жил явчихсан болохоор байдал амаргүй л мэдрэгдээд байна, санаа зовоогоод байна гэдгээ л хэлье гэсэн юм. Баярлалаа.

Л.Эрдэнэчимэг: -Улсын Их Хурлын гишүүд үг хэлж дууслаа.

Санал хураалт явуулъя.

Монгол Улсын Засгийн газрын гишүүн, Сангийн сайдаар Баярбаатарын Болорыг томилуулах Монгол Улсын Ерөнхий сайдын саналыг дэмжье гэсэн санал хураалт явуулъя.

Санал хураалтад 12 гишүүн оролцож, 12 хүн дэмжиж 100 хувиар Монгол Улсын Засгийн газрын Сангийн сайдаар Баярбаатарын Болорыг томилуулахаар Төсвийн байнгын хорооноос гаргалаа.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Эрдэнэчимэг танилцуулна.

Төсвийн байнгын хорооны энэ өдрийн хуралдаанаар хэлэлцэх асуудал дууссан тул хуралдаан хаасныг мэдэгдье.

Бичлэг буулгасан:


ПРОТОКОЛЫН АЛБАНЫ ШИНЖЭЭЧ  Б.БАТГЭРЭЛ

